Приложение № 2
Андрей Яковлевич Кремс
Коми Республикаса Юралысьлӧн 2024 во моз тӧлысь 19 лунся            98 №-а Индӧдӧн сетӧма «Почёта гражданин» Коми Республикаса медвылыс почёт ним (кувсьӧм бӧрын). 
Чужис 1899 вося сора тӧлысь 17 лунӧ Бакусянь неылын Зюд-Остов-Култук местаын (ӧні Азербайджан) чери кыйысьлӧн семьяын.
Уджаліс Азербайджанса прӧмыселъяс вылын чертитчысьӧн, коллекторӧн, геологӧн, Балаханскӧй геологическӧй бюроын районса шӧр геологӧн. Вӧлі «Азнефть» котырын юралысь геологӧн. Сылы сетӧма Ленин орден. 1934 воын А.Я. Кремс лоӧ СССР-са сьӧкыд промышленносьтын народнӧй комиссариатлӧн Мусир промышленносьтӧн медшӧр веськӧдланінса (Главнефть) юралысь геологӧн. 
1938 воын, США-ӧ командировкаӧ ветлӧм бӧрын, А.Я. Кремсӧс арестуйтісны, мыждісны «троцкистскӧй организацияӧ пырӧмысь», шпионажысь да 8 во кежлӧ пуксьӧдісны лагерӧ. Пукавнысӧ ыстісны Чибъю посёлокӧ. Уджавны заводитіс мусир шахтаын коллекторсянь. 1939 вося кӧч тӧлысьын примитіс ярегаса шахтаысь медводдза мусир.
1940 вося сора тӧлысьӧ А.Я. Кремсӧс кадысь водз лэдзисны да индісны Ухтижемстройса (сёрӧнджык Ухткомбинатса, УТГУ-са) юралысь геологӧн. 34 во чӧж А.Я. Кремс юрнуӧдіс мупытшса озырлун корсян уджъясӧн да наука туялӧмъясӧн. Тайӧ кадас вӧлі восьтӧма комынысь унджык мусир да биару куйлӧд, на лыдын шоча паныдасьлысь Рытыввыв-Тэбукскӧй да Усинскса мусир куйлӧдъяс, Вуктылса биару конденсат куйлӧд да мукӧд. Тайӧ аддзӧмторъясыс сетісны позянлун лӧсьӧдны Коми Республикаын мусир да биару перъян да переработайтан гырысь производствояс, Россияса регионъясӧ мусир да биару проводъяс.
Андрей Яковлевич зіля пырӧдчис карлӧн да республикалӧн олӧмӧ. Медводдзаяс лыдын вӧзйис восьтыны Ухтаын мусир нырвизь серти вылыс тшупӧда велӧдчанін, да кыдзи наукаса доктор 1967-1969 воясӧ удждон босьттӧг веськӧдліс Ухтаса индустриальнӧй институтлӧн геология кафедраӧн.
А.Я. Кремслысь нимсӧ пыртӧма Коми АССР-лӧн Нэмӧвӧйся Удж Слава Небӧгӧ. Андрей Яковлевич Кремс – Социалистическӧй уджвывса Герой, СССР-са канму премияа кыкысь лауреат (1947 во, 1951 во), Ухта карса почёта гражданин, Ухтаын ХХ нэмся олысь. Геолог нимӧн шуӧма Ухтаын улича, сылысь нимсӧ сетӧма Ухтаса канму техническӧй университетлӧн велӧдан-геология музейлы.
Кувсис Андрей Яковлевич Кремс 1975 вося ода-кора тӧлысь 31 лунӧ.
